
   Çăтмах кĕтес

   Анатолий Ырьят | Сăвă

   Чӳрече умне ларса сăнатăп:

Туртăнать Сĕве çурçĕрелле.

Чуна çĕклет çак илем — канатăп:

Тухса утрăм эп çав еннелле.

 

Çарамас шур хурăн, тăрри симĕс:

Туратсем кăларнă мар-и вăл.

Çăварне карсах тĕлĕннĕ кимĕç,

Çĕнĕрен тапать хупланнă çăл.

 

Çут çанталăк хăй те улталаннă:

Кĕркуннемĕр васкамасть кайма.

Ăшă юхăм çĕнĕрен вăраннă,

Вăл кĕресшĕн манăн ытама.

 

Тумне улăштарнă Хура кӳлĕ:

Хĕррипе вырнаçнă пулăçсем.

Ĕнтĕ карталаннă кайăк çулĕ:

Калăн вĕçеç тейĕн çулçăсем.

 

Çулçăсем ăшне путса утатăп

Тăхăр хутлă çуртăм патнелле.

Чуллă джунгли хăтлăхне васкатăп

Тинкерсе Сĕвеçĕм еннелле.

 

Хăнăхнă пуль — тăван кил вăл маншăн.

Урăхла тата ман мĕн калас?

Чӳрече умне ларса канмашкăн

Пур сăлтав, умра — çăтмах кĕтес!

  